
Uunga 

 

allannguutissatut siunnersuut 

 

Uunga siunnersuut: Qalerallit avaleraasartuullu avataasiorluni aalisarnermi pisarineqartut 

akitsuutaat pillugit Inatsisartut inatsisaata allanngortinneqarnera pillugu Inatsisartut inatsi-

saat nr. x, xXx 2015-imeersoq  

 

Pingajussaaneerinninnermut Inuit Ataqatigiinnit saqqummiunneqartoq. 

 

 

§ 1-imut  

 

 

1.  § 1-imi nr. 01 ima oqaasertaqassaaq: 

”01. § 3, imm. 1, ima oqaasertaqassaaq: 

”§ 3.  Suliffeqarfiit aamma inuit avataasiorluni qaleralinniarnissamut pisassinneqarsimasut qalera-

linnut kiilumut akitsuut 3,00 kr.-iusoq akilissavaat, taamaattorli tak. imm. 2. Akitsuutip naatsorsor-

nerani ilanngunneqassanngillat pisat ilaat saaniiagassatut tunineqartussat.”  

 

2.  § 1, nr. 8, ima oqaasertaqassaaq: 

”8.  Qulequttap nutaap kingornagut ilanngunneqassaaq: 

”§ 3 b.  Suliffeqarfiit aamma inuit § 3, imm. 1-imi pineqartunut ilaanngitsut akitsuut, qalerallit tu-

nitsivimmut tunisassiorfimmulluunniit tuninerisigut isertitamik 3 procentiisut angissusilik akilissa-

vaat. 

  Imm. 2.  Isertitanik imm. 1-imi taaneqartunik tunniussisup akitsuut tunniussilernermini unerartissa-

vaa. Unerartitsineq pissaaq unerartitsisussaatitaasup aningaasanik unerartinneqartussanik naatsorsu-

ineratigut, aningaasallu isertitanit ilanngaatiginerisigut.” 

Inatsisissatut siunnersuummut nassuiaatit 

 

Nalinginnaasumik nassuiaatit 

 

Inuit Ataqatigiit pisuussutitta uumassusilinnik akitsuusiisarneq tapersersorpaat. Pisuussutinik 

ataatsimoorluta pigisatsinnik inuiaqatigiinnut pissarsissutaanissaat isumaqatigaarput. Taamatulli 

oqareerluta nassuerutigissavarput akitsuutinik atuutitsilerneq ajornaatsuinnaasanngimmat.  

 

Isornartorsiorneqartut ilagaat sinerissap qanittuani tunisinermi akitsuut 5%-i. 

 

Akitsuutissatut siunnersuutigineqartoq qaffasippallaarpoq. Sinerissap qanittuani aalisarnerup iluani 

isertitaasartut assigiinngitsorujussuupput. Akuerivarput qaleralinniartut ilaat annertuumik 

aalajaatsumillu isertitaqartartut. Kisiannili ilaqarput annikitsuinnarmik isertitaqartartunik 

aningaasartuuteqangaatsiartunillu. Taakku annertuumik nammatassinneqassapput 5%-imik 

akitsuusiinermi. 

 

Taamaattumik siunnersuutigaarput sinerissap qanittuani akitsuut 3%-imut appartinneqassasoq. 

Appaanermut matussutissatut siunnersuutigaarput avataasiorluni qaleralinniarnermi akitsuut 

appartinneqassanngitsoq Naalakkersuisut siunnersuutigisaattut, aalajangiunneqarlunili 3 kronimut. 

 

Allannguutissatut siunnersuutip aningaasatigut kingunerisassai, Naalakkersuisut inatsisissatut 

siunnersuutaannut aappassaaneerinninnermi allanngortinneqartumut sanilliullugu: 

 

Allannguutissatut siunnersuut sinerissamut qanittumi aalisarneq eqqarsaatigalugu akitsuutip 8 mio. 

kr.-inik annikinnerunissaanik kinguneqassasoq naatsorsuutigineqarpoq. 

 

Allannguutissatut siunnersuut avataasiorluni aalisarneq eqqarsaatigalugu akitsuutip 11 mio. kr.-inik 

qaffasinnerunissaanik kinguneqassasoq naatsorsuutigineqarpoq. 

 

Allannguutissatut siunnersuut Nunatta Karsiata pissarsiassaasa 3 mio. kr.-inik amerlanerunissaannik 

kinguneqassasoq naatsorsuutiginepoq. 

 

 

Aalajangersakkanut ataasiakkaanut nassuiaatit 

 

Nr. 1-imut (inatsimmi § 3, imm. 1) 

Naalakkersuisut inatsisissatut siunnersuutaannut aappassaarinninnermi allanngortinneqartumut 

sanilliullugu allannguutissatut siunnersuutip malitsigissavaa akitsuutip 2,50 kr.-iniit 3,00 kr.-inut 

qaffanneqarnera. 

Nr. 2-imut (inatsimmi § 3b) 

Naalakkersuisut inatsisissatut siunnersuutaannut aappassaarinninnermi allanngortinneqartumut 

sanilliullugu allannguutissatut siunnersuutip malitsigissavaa akitsuutip 5 procentimiit 3 procentimut 

apparneqarnera. 


